
Вовед: 

Економиката на инвестициите како научна дисциплина е применета економска наука. Според 
предметот на истражување таа претставува спој меѓу теоријата на инвестициите и политиката на 
инвестициите. Економиката на инвестициите ги поврзува теориските сознанија од општата теорија 
за стопанскиот развој, со политиката на стопанскиот развој, проучувајќи го клучниот процес на 
стопанскиот развој – инвестирањето. Преку економската категорија и инвестиции поидувајќи од 
економската теорија економиката на инвестиции, како применета економија, го објаснува 
непрекинливиот процес на инвестирање како економска нужност, неговото конкретно 
манифестирање во времето и просторот. 

Науката на инвестициите може да се разграничува на посебни дисциплини или гранки како што се 
теоријата на инвестициите и политиката на инвестициите, иако е невозможно да се направи 
некаква сигурна граница на предметот на проучувањето, бидејќи прават вистинско единство. 

Може да се прави разграничување и во три дисциплини како што се: 

Теоријата на инвестициите, 

Економиката на инвестициите и 

Политиката на инвестициите. 

Тоа се прави за да се нагласат посебни аспекти од предметот на науката на инвестициите од што 
зависи и конципирањето на содржините. 



Теоријата на инвестициите е млада научна дисциплина. Основите се содржани во елаборациите 
на класичарите на економската наука во 19 век, а вистински процут настанува во периодот по 
големата светска економска криза од 1929 – 1936 година, а особено периодот по втората светска 
војна. Таа настанува како настојување научно да се објаснат општите законитости што се 
изразуваат во процесот на инвестирањето посматран како процес на претворање на 
акумулацијата во капитал. Да се објасни самата економска категорија инвестиции и нејзините 
појавни облици; да се дадат сознанија за успешно упарвување со развојот; да се изгради 
методологија и инструментариум за мерење и следење на економската ефективност на 
инвестициите. Формирано е големо богатсво од теоретски сознанија, се појавуваат нови 
разгранувања на науката за инвестициите а во разните правци или школи од различни аспекти се 
приоѓа на објаснувањето на феноменот на инвестирањето и на поврзаноста на инвестициите и 
стопанскиот развој. 

Економиката на инвестициите поидувајќи од теориските сознанија и од изградениот научен 
методолошки пристап за анализа на инвестициите, како конкретна применета економска наука, 
трага по решенија како ограничениот ресурс на инвестиционите средства, со конкретните 
економики, најефикасно да го искористи да постигни што поголеми ефекти. Затоа тежиштето е 
ставено пред се на проблемот на ефикасноста, на проучувањето на економските резултати од 
инвестиционите проекти, на програмирањето и изборот на најуспепшни инвестициони проекти меѓу 
мноштвото на инвестициони можности, со примена на изградените теориски методолошки 
пристапи од теоријата на инвестициите. 

